
COFNODION  O’R  CYFARFOD  A  GYNHALIWYD AR Y 3YDD O DACHWEDD 2025 
 
Yn bresennol:   Y Cadeirydd:  Hefin Jones  
  
    Y Cynghorwyr:  Elfed Roberts (Cynghorydd Sir), Sarah Hughes, Richard Davies, Idwal Williams, 

 Enid Roberts, Glain Williams, Aranli Thomas.  
 
Hefyd yn bresennol: Karen Hughes (Swyddog Ariannol) 
   Lona Williams (Clerc)   

Adrian Roberts  
 
Ymddiheuriadau: Llywarch Davies, Iwan Jones, A. Huw Jones, Aron Roberts.  
 
 
2486 - Rhoddodd Mr Adrian Roberts gyflwyniad manwl i’r Cyngor ynghylch problemau parhaus yn ymwneud â Lôn 
Garage, gan gynnwys methiannau rheoleiddio, gorfodi a diogelu rhwng 2020 a 2025. Amlygodd dystiolaeth o deithio 
anghyfreithlon yn ystod y cyfnod clo Covid-19, rhwystro mynediad at gefn Bro Prysor (1–6), a defnydd parhaus o 
gerbydau anniogel gyda phlatiau masnach 594CC ar y ffordd gyhoeddus. Tynnodd sylw hefyd at sawl achos lle bu diffyg 
ymateb gan asiantaethau statudol i bryderon a adroddwyd yn ffurfiol. 
 
Nododd Mr Roberts achosion penodol lle methodd llu o gyrff gan gynnwys yr Heddlu, Cyngor Gwynedd, Awdurdod Parc 
Cenedlaethol Eryri a’r DVLA â gweithredu yn unol â’u dyletswyddau cyfreithiol. Cafodd enghraifft fanwl o ddigwyddiad 
ym Mai 2021 ei chynnwys, lle gwrthodwyd symud cerbyd anghyfreithlon oedd yn rhwystro’r llwybr mynediad, ynghyd â 
phryderon am ymddygiad peryglus ar y ffordd gan unigolion cysylltiedig â’r eiddo. Tynnodd hefyd sylw at ddigwyddiadau 
pellach yn 2022 a phryderon cymunedol ynghylch diogelwch a diffyg gorfodaeth. 
 
Ar ddiwedd ei gyflwyniad, gofynnodd Mr Roberts i’r Cyngor Cymuned gefnogi ei gais i sicrhau bod yr holl asiantaethau 
perthnasol gan gynnwys yr heddlu, y cyngor sir, yr awdurdod cynllunio, a’r DVLA yn dod at ei gilydd i drafod y materion 
hyn ar y cyd. Nododd y Cyngor y wybodaeth a gyflwynwyd, a chytunwyd i ystyried y camau nesaf i hwyluso trafodaeth 
aml-asiantaeth yn ffurfiol. 
 
 
2487 - COFNODION 
 
Cyflwynwyd, cadarnhawyd a llofnodwyd cofnodion y 1af o Hydref fel y rhai cywir gan y Cadeirydd.  
 
 
2488 - MATERION YN CODI O’R COFNODION 
 
1401(3b) a 2191(1) - Garej Lôn - Adroddodd y Clerc fod e-bost wedi’i dderbyn gan aelod o’r cyhoedd yn nodi mai 
trwydded sylfaenol yn unig sydd gan Garej Lôn, ac mae’r wybodaeth hon eisoes wedi’i hanfon ymlaen at yr awdurdodau 
perthnasol i wirio’r dystysgrifau. Nodwyd hefyd fod Pennaeth Ysgol Bro Hedd Wyn, ar ôl derbyn gohebiaeth gan y 
Cyngor Cymuned, wedi cytuno i gyfeirio’r mater at Adran Addysg Cyngor Gwynedd.  Cytunodd y Cyngor Cymuned i 
gysylltu â’r DVLA ynghylch y cerbydau sy’n cael eu parcio a’u gweithredu’n amhriodol yn Garej Lôn.  Nodwyd os na 
cheir ymateb digonol, bydd angen cyfeirio’r mater at yr Ombwdsmon. Cytunwyd hefyd i gysylltu â bwrdd diogelu 
Gogledd Cymru, gan fod yr ysgol yn agos iawn at y safle ac y ceir pryderon difrifol am risg i blant yn y gymuned 
oherwydd cerbydau anniogel yn cael eu gyrru drwy’r pentref, a digwyddiadau lle rhoddir allweddi cerbydau i blant gan 
berchennog y garej. Pwysleisiwyd yr angen i roi mwy o bwysau ar bob corff perthnasol i weithredu. Cytunwyd y bydd y 
Cynghorydd Sir Mr Elfed Roberts yn cymryd yr arweiniad i gysylltu â phob asiantaeth berthnasol gyda’r nod o drefnu 
cyfarfod aml-asiantaeth ffurfiol i drafod y materion hyn ar y cyd. Nodwyd bod y mater hwn wedi bod ar gofnodion y 



Cyngor ers 2009, a bod y Cyngor Cymuned wedi ysgrifennu dro ar ôl tro ers hynny at yr Heddlu, Awdurdod Parc 
Cenedlaethol Eryri, Asiantaeth yr Amgylchedd, Mr Elfyn Llwyd, Ms Liz Saville Roberts a Mr Mabon ap Gwynfor, ond heb 
gael datrysiad cynhwysfawr hyd yma. 
 
1774(4) - Gardd Sylvia Crowe, Sgwar y Ddraig a’r Adeilad Man Gwylio – Adroddodd y Cynghorydd Hefin Jones ei fod 
wedi derbyn cadarnhad yn y gorffennol y byddai replica llai o Sgwâr y Ddraig yn cael ei osod yn Bryn y Gofeb, ond nid yw 
hynny wedi digwydd hyd yma. Hefyd, adroddwyd bod Gardd Sylvia Crowe i fod i gael ei symud fesul carreg, ond nid yw’r 
gwaith hwnnw wedi cael ei wireddu eto. Eglurodd y Swyddog Ariannol fod cymorth gyda paratoi cais i’r Loteri wedi cael 
ei addo ar gyfer Sgwâr y Ddraig gan Michelle Humphreys (NRS), ond nid yw’r cais hwnnw chwaith wedi mynd yn ei flaen 
hyd yn hyn. Dywedodd Mr Tom Williams y bydd yn adrodd y materion hyn i’r NDA ac yn ymchwilio i weld a oes cwmni 
neu gorff arbenigol ar gael i adolygu cytundebau cymunedol cysylltiedig â’r prosiectau hyn. Doedd dim datblygiadau 
newydd ar y materion hyn hyd yma. 
 
1842(2) a 1878(7) a 2024(4) - Cyflymder a Goleuadau Stryd Bronaber/ Damweiniau ar ffordd A470/A4212 –  
Adroddwyd bod disgyblion Ysgol Bro Hedd Wyn wedi creu posteri i hyrwyddo gyrru’n ddiogel. Mae’r Swyddog Ariannol 
wedi cymryd y posteri i’w lamineiddio. Cytunwyd y bydd y Cyngor Cymuned yn penderfynu ar leoliad y posteri yn y 
pentref yn y cyfarfod nesaf, gan sicrhau eu bod yn cael eu harddangos mewn lleoedd priodol. Dywedodd y Cynghorydd 
Sir Elfed Roberts ei fod wedi derbyn adroddiad gan Ms June Jones o’r Asiantaeth trunk road ynghylch yr amser pan na 
chafodd y bysiau basio drwy’r pentref oherwydd gwaith adnewyddu’r ffyrdd yn y pentref. Yn ôl yr adroddiad, bydd y 
bysiau yn gwrthod stopio ar y ffordd fawr nes bod y terfyn cyflymder wedi’i leihau i 40mya. Mae’r Cynghorydd Sir Elfed 
Roberts yn gobeithio y bydd y mater hwn yn helpu i dynnu sylw at y problemau diogelwch ar yr A470, ffordd sydd wedi 
bod yn beryglus ac yn ymwneud â nifer fawr o wrthdrawiadau.  
 
2068(2) - Mynwent Pencefn –  Adroddwyd bod y Cynghorydd Hefin Jones a’r Clerc wedi ymweld â Mr Evans a’u bod 
am aros am ddiwrnod braf i fesur y darn o dir er mwyn cael pris ar gyfer y Cyngor Cymuned. Bydd diweddariad yn cael ei 
anfon i Mr Rhys Llwyd Davies, y Pensaer, ar ôl mesur. 
 
2252(3) - Cofeb Hedd Wyn (Naomi Jones Awdurdod Parc Cenedlaethol Eryri) – Adroddodd y Clerc ei fod wedi ffonio Mr 
Davies, a dywedodd nad oedd unrhyw ddiweddariad ond ei fod eisiau gwybod a oeddem am i’r codiad yn y ffordd fynd 
yn llwyr tuag at y capel neu’n stopio lle’r mae’r gofgolofn yn gorffen. Cytunwyd y bydd yn cael ei leoli’n uniongyrchol o 
dan y gofeb yn unig. Cytunwyd i anfon e-bost at Mr Davies er mwyn cadarnhau hyn.  
 
2255(1) - Pont droed Llyn Trawsfynydd –  Adroddodd y Cynghorydd Hefin Jones ei fod wedi derbyn cyngor anffurfiol i 
gysylltu â Mr David Peattie, ynghylch y cysylltiadau blaenorol gyda’r (NDA) ynghylch y cytundeb o 1928 a’r dogfennau 
cysylltiedig a ddarganfuwyd gan y diweddar Mr Keith O’Brien yn archifdy Dolgellau. Yn ôl y dogfennau hynny, mae’r 
cytundeb yn nodi y dylai’r NDA osod pont newydd yn lle Pont Trawsfynydd os byddai’n cael ei dymchwel. Nid yw’r   
Cyngor wedi derbyn unrhyw ymateb i e-byst blaenorol a yrrwyd. Rhoddodd Mrs Glynda O’Brien, gweddw Mr Keith 
O’Brien, gopïau o’r cytundeb i un o’r cynghorwyr. Cytunwyd y byddai’r Clerc yn gyrru e-bost i Mr David Peattie i ofyn am 
ddiweddariad ar y mater.  
 
2333(11) - Ffordd tu cefn i 1-6 Bro Prysor – Adroddodd y Clerc bod e-bost wedi ei dderbyn gan Mr Michael Evans, 
Cydlynydd Rheoli Tir, yn cadarnhau bod yr ymholiad wedi’i basio ymlaen iddo i’w ystyried. Nododd y bydd yn edrych i 
mewn i’r materion a godwyd yn yr e-bost gwreiddiol ac yn dychwelyd gydag ymateb cyn gynted ag sy’n bosibl. 
Cytunwyd i aros am ymateb pellach gan Mr Evans cyn gweithredu ymhellach. 
 
2334(1) - Gwefan y Cyngor – Adroddodd y Swyddog Ariannol nad oedd yr archwiliad wedi’i gwblhau eto, ac felly nid 
yw’n bosib i lansio’r wefan newydd hyd nes bydd yr archwiliad wedi’i orffen.  
 
2416(3) - Ffordd y Pentref – Adroddwyd bod cyfarfod wedi’i gynnal rhwng Mr Gerwyn Williams (Cyngor Gwynedd) a Mr 
Dan Lloyd (Lloyds Coaches), gyda’r cynghorwyr Hefin Jones, Iwan Jones ac Aron Roberts. Cerddodd y grŵp o gwmpas y 
pentref i nodi’r mannau lle mae anawsterau i fysiau basio, ac adnabuwyd tri safle problemus: cyffordd Hedd Wyn, Bryn 
Dedwydd a Thŷ’n Pistyll. Trafodwyd hefyd y posibilrwydd o ganiatáu i’r bws droi o gwmpas ger tafarn y Cross Foxes. 



Awgrymodd Gerwyn Williams y dylid gosod llinellau melyn ger Bryn Glas. Cytunwyd y byddai llythyr yn cael ei anfon at y 
Cyngor i ofyn pryd y bydd y llinellau melyn hyn yn cael eu paentio. Cytunodd y Cynghorydd Sir, Mr Elfed Roberts, i anfon 
e-bost at y Cyngor ynghylch hen arwyddion sydd heb gael eu casglu ers adnewyddu’r ffordd yn ddiweddar, yn ogystal â’r 
twll sydd angen ei drwsio ger y Cross Foxes. 
 
2417(3) - Tender ar gyfer torri gwair y Llwybrau Cyhoeddus, Mynwentydd Pencefn a Salem, Gardd Salem, Cae Chwarae 
Ty Llwyd a’r tir o amgylch Cofeb Hedd Wyn – Adroddodd y Swyddog Ariannol nad yw dal heb gael y mapiau’n ôl gan Mr 
Williams. Cytunwyd y byddai’r swyddog ariannol yn gyrru e-bost i Mr Gwyn Evans i egluro na chafwyd y mapiau’n ôl.  
 
2429(4) - Ffordd gefn 7-12 Bro Prysor – Adroddodd y Clerc nad oedd ymateb pellach gan Mr Adrian Williams. Cytunwyd 
i ofyn am ddiweddariad unwaith eto a chopïo'r Cynghorydd Sir Elfed Roberts i'r e-bost.    
 
2435(2) - Byrddau Dehongli ac Arwydd y Llyn – Adroddwyd y byddai’r Cynghorydd Sir Elfed Roberts yn gofyn am 
ddiweddariad am y mater.   
 
2440(3) – Cae Chwarae Ty Llwyd – Adroddwyd bod angen lluniau o’r plant yn mwynhau’r offer y parc a’r lluniau o logo’r 
sawl sydd wedi ariannu’r Cae chwarae arno er mwyn hawlio’r grant. Cytunwyd i yrru neges i ofyn i'r Cynghorydd Aron 
Roberts am y lluniau.  
 
2440(5) - Arian Llys Ednowain – Cytunwyd trefnu cyfarfod arbennig i drafod yr awgrymiadau ar gyfer defnyddio’r arian.   
 
2441(2) - Bron Gwyndŷ – Derbyniwyd diweddariad gan Mr Gareth Owen, Rheolwr Gorfodaeth Prosiectau, yn nodi bod y 
Tîm Tai Gwag a’r Tîm Gorfodi Tai wedi archwilio pob llwybr posibl ond nad oes camau pellach ar gael o dan y 
ddeddfwriaeth bresennol. Cadarnhawyd hefyd nad oes gan yr Adran Gwarchod y Cyhoedd yr awdurdod i symud y 
cerbyd ar yr eiddo, ac mai mater sifil yw’r gordyfiant, gyda’r achwynydd wedi cael ei gynghori i gyflwyno cwyn ffurfiol i 
Barc Cenedlaethol Eryri. Rhoddwyd manylion Swyddog Difa Pla Meirionnydd i’r achwynydd ar gyfer unrhyw bryderon 
am blâu, ac fe’i cyfeiriwyd hefyd at yr Adran Treth Gyngor. Nodwyd fod gwaith yn parhau i geisio dod o hyd i’r 
perchnogion, gyda gwybodaeth newydd gan ddata teth Gyngor wedi’i rhannu â’r cwmni arbenigol i groesgyfeirio. 
Cytunwyd i anfon e-bost at bob un o’r asiantaethau perthnasol a enwyd yn y diweddariad, er mwyn mynegi cefnogaeth 
a cheisio symud y mater hwn yn ei flaen. 
 
2456(1) – Diod Feddwol yn y Neuadd - Adroddodd y Cynghorydd Hefin Jones fod modd i bwyllgor y Neuadd newid 
darpariaethau yn y cyfansoddiad mewn perthynas â chaniatáu diod feddwol yn y neuadd. Atgoffwyd y cynghorwyr hefyd 
eu bod yn Ymddiriedolwyr y Neuadd.  
 
2464(1) - Gor-yrru yn Stesion - Adroddodd y Clerc nad oedd diweddariad pellach, ond cytunwyd cadw’r mater ar y 
cofnodion er mwyn aros am ymateb. Nodwyd hefyd fod y Cynghorydd Sir, Elfed Roberts, yn mynd i gysylltu â Gan Bwyll i 
geisio cael diweddariad ar y sefyllfa. 
 
2464(5) - Sedd Wâg –  Adroddodd y Swyddog Ariannol ei bod wedi rhoi’r hysbys swyddogol ar y wefan Y Cyngor ond 
nad oedd neb wedi ymgeisio. Cytunwyd felly i hysbysebu’r sedd wag ar Facebook er mwyn ceisio denu ymgeiswyr. 
 
2470(1) – Parc Bryn Glas – Nodwyd bod y mater hwn yn parhau i gael ei ymchwilio bod lleoliadau posibl o fewn y 
pentref yn parhau i gael eu hystyried er mwyn creu llefydd parcio ychwanegol i drigolion. Cytunwyd i aros tan y cyfarfod 
nesaf i dderbyn unrhyw ddiweddariad pellach gan y Cynghorydd sir Elfed Roberts. 
 
2470(2) – Trydan i’r Diffibilwr yn Stesion -  Adroddodd y Clerc ei bod wedi ffonio Scottish Power, ond mai proses anodd 
oedd hi gan fod angen cyfeiriad a chod post sy’n gysylltiedig â’r bil trydan. Derbyniwyd e-bost pellach gan Scottish 
Power yn dilyn yr alwad ffôn yn gofyn sut yr hoffai’r Cyngor symud ymlaen o ran symud y diffibilwr. Cytunwyd i 
e-bostio’r cyfeiriad hwnnw gyda’r wybodaeth gywir er mwyn symud y mater yn ei flaen. 
 
 



 2489 - GOHEBIAETH 
 

(1) Adroddwyd yn flaenorol gan y Cynghorydd Hefin Jones fod dau ymgeisydd wedi gwneud cais ar gyfer y swyddi 
gweithwyr ieuenctid ac yn aros am wiriadau DBS, gyda’r gobaith o gychwyn y clwb ieuenctid ddiwedd y mis. 
Fodd bynnag, nodwyd nad yw’r Cyngor wedi clywed dim pellach ers hynny. Cytunwyd anfon e-bost at Mr Sion 
Bryn Roberts i ofyn am ddiweddariad pellach. 
 

(2) Cais Rhif: NP5/78/600. Gosod 4 ffenestr to i prif do y tŷ, adeiladu estyniad cefn deulawr, a codi garej ar wahân. 
Llys Dewi, Ffordd yr Orsaf, Trawsfynydd. LL41 4TE.  
 

(3) Derbyniwyd e-bost gan Mr Paul Williams o Gyfoeth Naturiol Cymru ynghylch cais i ddefnyddio’r enw 
Gors-wen ar gyfer y safle natur ger Afon Eden, Trawsfynydd. Trafododd y Cyngor y mater ac roedd pob aelod 
yn unfrydol o blaid cefnogi’r enw hanesyddol hwn. Cytunwyd y dylai’r Clerc anfon e-bost at Mr Williams yn 
cadarnhau cefnogaeth y Cyngor Cymuned i’r cynnig. 

 
(4) Derbyniwyd e-bost gan Ms Elin Parry-Jones yn cadarnhau derbyn y ddeiseb "Give Us Our Bridge." Dywedodd 

Ms Elin Parry Jones ei bod yn gwerthfawrogi’r amser ac ymdrech a wnaed gan y gymuned i rannu eu barn, ond 
wedi pwysleisiwyd yn yr e-bost bod diogelwch yn parhau i fod yn flaenoriaeth, ac mae’r tîm wedi ymroddi i 
sicrhau bod eu penderfyniadau’n diogelu pobl, cymunedau, a’r amgylchedd. Esboniwyd y sefyllfa o ran GDPR, 
ac na allent rannu’r ddeiseb gyda’r Nuclear Decommissioning Authority (NDA). Fodd bynnag, os yw’r ddeiseb 
yn cael ei ddymuno gan y NDA, bydd angen i’r gymuned ei rannu’n uniongyrchol gyda nhw. 

 
(5) Derbyniwyd gohebiaeth gan Ms Ellen Dafydd, yn rhannu pryderon a gwybodaeth ynghylch arwerthiant tir 

(trwy gwmni Tom Parry) ac effaith bosibl datblygiad ar dir sydd â chysylltiadau pwysig â threftadaeth Hedd 
Wyn. Nododd Ms Dafydd ei phryderon ynghylch y posibilrwydd o ddatblygu llety gwyliau o fewn yr ardal o 186 
erw, gan bwysleisio arwyddocâd hanesyddol. Codwyd cwestiynau ynghylch a oedd y Cyngor Cymuned wedi 
derbyn unrhyw ddogfennau Cais Cynllunio, a gofynnodd am gadarnhad o ddyddiadau neu wybodaeth 
swyddogol mewn perthynas â’r tir dan sylw. Cadarnhaodd y Cyngor nad oedd unrhyw ddogfennau cynllunio 
wedi’u derbyn, ac nad oes unrhyw wybodaeth swyddogol wedi dod i law hyd yma ynglŷn ag unrhyw gais neu 
gynllun arfaethedig. Cytunwyd y bydd y Cyngor yn e-bostio Ms Dafydd yn ôl i egluro hyn. 

 
(6) Derbyniwyd e-bost gan Sian Pritchard, Swyddog Ymgysylltu Cymunedau Dŵr Cymru, yn rhoi gwybod y bydd 

gwaith arolygu ar y rhwydwaith carthffosiaeth a systemau draenio uwchben y ddaear yn cael ei gynnal yn 
Nhrawsfynydd rhwng 27ain o Hydref a diwedd Tachwedd. Bydd y gwaith yn cael ei wneud gan Mr Alun 
Griffiths a John Robinson Associates, o ddydd Llun i ddydd Gwener, gyda’r posibilrwydd o oriau estynedig neu 
waith penwythnos os oes angen. Ni fydd yr arolygon yn effeithio ar y gwasanaeth dŵr gwastraff, ac efallai y 
gwelir syrfewyr ar y ffyrdd, llwybrau troed a mannau cyhoeddus, gyda mynediad i gefn adeiladau yn cael ei 
drefnu ymlaen llaw lle bo angen.  

 
(7) Derbyniwyd gohebiaeth gan Mark Gahan yn darparu awgrymiadau cyllido ar gyfer datblygu maes parcio ger 

y Neuadd, gan amlinellu ystyriaethau fel manteision cymunedol, gofynion cyfreithiol ac amcangyfrif costau. 
Rhannodd wybodaeth am ddwy gronfa bosibl sef y rhaglen Cyfleusterau Cymunedol a chyfleoedd ariannu 
twristiaeth. Awgrymodd Mr Gahan mai’r cam nesaf yw paratoi cynllun prosiect manwl a monitro cyfleoedd 
cyllido newydd wrth iddynt godi. Cadarnhaodd hefyd ei fod yn hapus i gyfarfod i drafod y cynlluniau 
ymhellach. Cytunodd y Cyngor i drefnu cyfarfod gyda Mr Mark Gahan, ac i anfon e-bost ato yn cadarnhau ein 
bod yn fwy na pharod i’w gwrdd. 
 

(8) Derbyniodd y Cyngor neges gan Mrs Elin Parry Jones yn hysbysu bod safle Maentwrog wedi cymeradwyo cais 
i ffilmio ar yr argae. Bydd y cwmni cynhyrchu ar y safle am yr wythnos yn dechrau ar Ddydd Llun 13 Hydref i 
baratoi a chynnal y ffilmio. Nodwyd nad oedd taliad uniongyrchol i NRS/NDA, ond bod y cwmni cynhyrchu 
wedi ymrwymo i roi hyd at £5,000 i grwpiau mentrau yn ardal Trawsfynydd. Cytunwyd y bydd rhan o’r swm 
hwn yn cael ei neilltuo ar gyfer y cae chwarae Stesion. 



2490  - ADRODDIAD ARIANNOL 
 
(1)   Derbyniwyd a chadarnhawyd yr adroddiad ariannol a gyflwynwyd gan y Swyddog Ariannol a cytunwyd ar y  
     taliadau oedd wedi eu cynnwys yn yr adroddiad.  
 
(2)   Adroddodd y Swyddog Ariannol ei bod wedi derbyn e-bost gan y Swyddfa Archwilio yn cadarnhau bod yr   
     archwiliad wedi dechrau, ond nad yw wedi’i gwblhau eto. 
 
 
2491 - MATERION I’W TRAFOD AR Y PRYD 
   
(1)   Cytunwyd i archebu bin brown ar gyfer Gardd Salem am gost o £40 y flwyddyn.  
 
(2)   Gofynnodd y Cynghorydd Glain Williams yng nghyfarfod mis Hydref a oes rhaid i ni dderbyn y penderfyniad i  
     ddymchwel y bont, neu a ddylem weithredu ymhellach. Trafodwyd nifer o opsiynau posibl, gan gynnwys rhoi mwy    
     o arwyddion yn y pentref i annog cadw’r bont, cychwyn deiseb newydd, a chreu grŵp Facebook i drigolion rannu   
     lluniau, pryderon a sylwadau ynghylch colli Pont Trawsfynydd. Cynigiodd y Cynghorydd Hefin Jones y syniad o’r    
     grŵp, a chytunodd y Cynghorydd Sarah Lock i greu’r grŵp a llunio cod QR i’w arddangos yn y Cross Foxes er mwyn  
     ymuno. Nodwyd hefyd y camau sydd eisoes wedi digwydd, gan gynnwys ymweliad NRS â Sioe Trawsfynydd i  
     glywed barn y trigolion, ac ymyrraeth Liz Saville Roberts AS a fu’n trafod y mater gyda’r NDA. Cytunwyd i barhau  
     â’r trafodaethau hyn yn y cyfarfod nesaf. 
 
(3)  Adroddodd y Swyddog Ariannol fod Adra wedi ymateb i gadarnhau y bydd angen iddynt fynd ati i brisio cae   
    chwarae ro Prysor cyn y gellir gwneud unrhyw gamau pellach. Cytunwyd i aros am eu hasesiad ac i’r Swyddog   
    Ariannol barhau i gadw mewn cysylltiad ag Adra.  
 
(4)  Adroddodd y Cynghorydd Enid Roberts ei bod wedi bod i Fryn y Gofeb a bod popeth yn daclus yno.  
 
(5)  Hysbyswyd y Cyngor fod giât mynwent Salem wedi dirywio. Mae'r cetyn wedi dod oddi arno ac mae'r llechen 
    angen sylw oddi tani. Cytunwyd y bydd y Cynhorydd Aranli Thomas yn cael golwg ar y sefyllfa i benderfynu ar y 
    camau nesaf. 
 
(6)  Gofynnodd y Cynghorydd Sarah Lock beth fyddwn yn ei wneud ar gyfer coeden Nadolig yn y pentref eleni. 
    Cytunwyd y bydd y Cynghorydd Glain Williams yn gofyn i Mr Dewi Williams a fyddai yn fodlon rhoi coeden. 
 
(7)  Gofynodd y Cynghorydd Glain Williams i ni anfon llythyr at Mr Adrian Roberts i ddiolch iddo am ei waith parhaus 
    ynghylch materion Garej Lon. Cytunwyd anfon e-bost ato i ddiolch iddo am ei ymdrechion. 
 
(8)  Cytunodd y Cynghorydd Sir Elfed Roberts y dylid trefnu cyfarfod gyda’r holl asiantaethau perthnasol, gan gynnwys  
    yr Heddlu, y Cyngor a Gwarchod yr Amgylchedd, ynghylch materion Lon Garage. Cytunwyd y byddai’r  
    Cynghorydd Elfed Roberts yn cysylltu â’r asiantaethau hyn. Nododd hefyd fod yn bosibl y bydd taith tractor lleol ar  
    y 4ydd o Ragfyr. 
 
 
2492- MATERION AR GYFER Y CYFARFOD NESAF. 
 
(1)  Nodwyd bod angen cadarnhau pwy fydd yn cymryd yr awenau a darllen y Kohima ym Mryn y Gofeb ar Sul y Cofio  
    ac yn gosod y ddwy dorch. Gan fod y Cadeirydd Aron Roberts yn absennol o’r cyfarfod hwn, cytunwyd y bydd y  
    Clerc yn ei ffonio i gadarnhau’r ddau drefniant. 
 
 
 



2493 - ADRODDIADAU O’R CYFARFODYDD YN YSTOD Y MIS 
 
1962(1) a 2138 - Adeiladau Cyhoeddus y Pentref - Adroddodd y Cynghorydd Idwal Williams bod cyfarfod yn ymwneud ar 
prosiect LPIP wedi ei gynnal. Trafodwyd ddyfodol ieuenctid yn Nhrawsfynydd, gan nodi bod £10,000 ar gael i redeg 
prosiect ymchwil. Dywedodd y pwyllgor y neuadd y byddai’n braf cael unigolyn lleol i’w arwain, ac y bydd yr arian ar gael 
tan ddiwedd mis Mawrth 2026. Bydd mwy o wybodaeth yn cael ei rhannu ynghylch y prosiect. Hefyd, cafwyd adroddiad 
ar arian y Loteri yn ogystal â ffynonellau arian NRS I'r neuadd. Nodwyd bod  Seven wy wedi bod yna'n ffilmio ar 
ddiwrnod y sioe ac yn awyddus i ddangos y ffilm, mewn noson gymunedol ar y 19/11/25. Nid oedd wedi’i hysbysebu 
eto.  
 
(1)  Llywodraethwyr Ysgol Bro Hedd Wyn - Adroddodd y Cynghorydd Idwal Williams bod holiaduron wedi’u rhoi i rieni 
a bod yr adborth wedi bod yn bositif iawn. Nodwyd bod y gwariant eleni wedi bod yn £22,080, gyda £13,867 yn weddill 
yng nghronfa’r ysgol, gan gynnwys £995 ar ôl diweddar Mr Keith O'Brien. Roedd niferoedd y disgyblion yn 33 yn y 
babanod a 25 yn yr adran iau, sef 58 i gyd. Dywedwyd fod tamprwydd yn nosbarth y babanod ac y bydd angen ei 
ail-blastro, ac mae hefyd angen to newydd ar y gegin/gweithle cantîn. 
 
 
 

CYFARFOD NESAF AR Y 3ydd o Ragfyr 
 
 


